
Abstrak: 

 

Transformasi pendidikan di Malaysia memerlukan para guru untuk 

melengkapkan diri dengan kemahiran dalam penggunaan teknologi maklumat 

dan komunikasi (ICT) seiring dengan keperluan pembangunan transformasi 

dasar pendidikan negara. Berdasarkan kepada keperluan tersebut, kajian ini 

dijalankan bertujuan untuk mengkaji tahap penggunaan ICT dalam 

pengajaran matematik di sekolah menengah khususnya di negeri Kedah. 

Kajian ini menggunakan reka bentuk tinjauan secara rentasan melibatkan 343 

orang guru matematik. Analisis deskriptif dari aspek demografi dan skor 

purata (min) digunakan untuk menjelaskan tahap pemboleh ubah yang dikaji. 

Berdasarkan kepada analisis data menggunakan SPSS menunjukkan nilai 

skor min penggunaan ICT di dalam bilik darjah berada pada tahap sederhana 

(min = 3.19). Hasil kajian ini dilihat dapat menjadi panduan kepada 

Kementerian Pendidikan Malaysia dan pihak pegawai pendidikan untuk 

memahami dan seterusnya merangka program latihan intensif perguruan 

khususnya pemerkasaan penggunaan ICT di institusi-institusi pendidikan 

negara. 

 

Kata Kunci:  

 

Teknologi Maklumat dan Komunikasi (ICT), Penggunaan ICT,   Matematik, 

Guru matematik 

 

Abstract: 

 
Education transformation in Malaysia requires teachers to equip themselves 

with skills in the use of communication and information technology (ICT) in 

line with the developmental needs of national education policy. Based on 

these needs, this study was conducted to study the level of ICT use in 

teaching mathematics in secondary schools especially in the state of Kedah. 

This study used a cross-sectional survey design involving 343 mathematics 

teachers. Descriptive analysis of demographic aspects and average score 

(mean) was used to explain the level of variables studied. Based on the data 

analysis using SPSS, the mean scores on the use of ICT in the classroom were 

moderate (mean = 3.19). The findings of this study can serve as a guide for 

the Ministry of Education Malaysia and education officials to understand and 

further design intensive training programs, in particular, the strengthening of 

ICT use in national educational institutions. 

 

Keywords:  

 

Information and Communication Technology (ICT), Use of ICT, 

Mathematics, Mathematics teachers 

 

 

Pengenalan 

Sistem pendidikan yang berkualiti merupakan agenda penting kerajaan dalam melahirkan 

modal insan berkualiti dalam pembangunan negara dan kelangsungan tamadun manusia. 

Sistem pendidikan yang berkesan dipengaruhi oleh beberapa faktor seperti kurikulum 

pendidikan, kemudahan infrastruktur, sokongan kerajaan, pengajaran guru, penyerapan 

bidang teknologi maklumat dan komunikasi (ICT) dalam pendidikan dan lain-lain 

(Ravendran & Daud, 2020; Baglibel, Samancioglu & Crow, 2018). Pada masa kini, 

perubahan yang drastik dalam era globalisasi merupakan cabaran yang hebat bagi guru 

melengkapkan diri dan persekitaran pengajarannya dengan pengetahuan yang mendalam 

terhadap kandungan ilmu, teknik pengajaran dan kecelikan dalam teknologi. Keadaan ini 

memerlukan guru bertindak secara kreatif dan kritikal, memandangkan latihan pendidikan 

yang diperoleh agak terhad untuk dijadikan panduan penyelesaian masalah.  

 

Kementerian Pendidikan Malaysia (2016) juga telah menjadikan kemahiran yang berasaskan 

pada maklumat, media dan teknologi sebagai salah satu kemahiran yang diperlukan dalam 

pembelajaran abad ke-21. Oleh itu, dalam memenuhi aspirasi KPM dalam memperkasa 

penguasaan dan penggunaan ICT dalam sektor pendidikan, wajar diberi perhatian kepada 

golongan pelajar mahupun guru-guru yang masih dibawah penguasaan yang optimum dalam 

penggunaan ICT di sekolah. Namun demikian, KPM masih menganggap isu utama dalam 

pengajaran dan pembelajaran abad Ke-21 (PAK-21) adalah keupayaan guru-guru 

mengaplikasikan dan mengadaptasikan pelbagai sumber teknologi serta maklumat bagi 

melaksanakan PdPc yang efektif dan berkualiti serta relevan dengan perkembangan semasa 

(KPM, 2016). 

 

Menurut Pelan Pembangunan Pendidikan Malaysia (PPPM), merujuk syif ke-7 memberi 

penekanan terhadap penggunaan teknologi maklumat dan komunikasi (ICT) untuk 

meningkatkan kualiti pembelajaran. Sebagai contoh kerajaan telah menyediakan kemudahan 

teknologi melalui akses internet dan persekitaran pembelajaran maya (seperti 1BestariNet) 

untuk semua 10,000 sekolah di seluruh Malaysia. ICT juga digunakan dalam pengajaran dan 

pembelajaran seperti menyediakan kandungan amalan-amalan terbaik dalam talian. Misalnya, 

sesetengah sekolah telah memulakan amalan perpustakaan video pengajaran terbaik bagi 

guru-guru yang mengajar mata pelajaran kritikal dan kelebihan penggunaan ICT bagi jarak 

jauh untuk meningkatkan kapasiti dan penyesuaian pembelajaran (KPM, 2012). Secara 

realiti, teknologi pendidikan dapat digunakan untuk menyokong pencapaian hasil 

pembelajaran yang cepat dan berkesan. Penggunaan teknologi dalam pengajaran dan 

pembelajaran matematik, seperti kalkulator, cakera padat pengajaran dan lain-lain dianggap 

sebagai alat untuk meningkatkan pengajaran dan pembelajaran. Justeru, berdasarkan usaha 

yang telah dilakukan oleh pihak kerajaan ke arah meningkatkan prestasi kerja guru terutama 

dalam pengajaran dan memperbaiki sistem penyampaian pengetahuan melalui ICT adalah 

isyarat yang jelas bahawa sistem pendidikan Malaysia benar-benar prihatin kepada 

pengajaran dan pembelajaran pelajar terutama dalam mata pelajaran matematik. 

 

Sorotan Literatur 

 

Penggunaan Teknologi Komunikasi Maklumat (ICT) Dalam Pengajaran 

Era Teknologi Maklumat dan Komunikasi (ICT) telah memberi banyak impak positif dalam 

pelbagai bidang termasuklah bidang pendidikan dandalam konteks pendidikan, ICT 

digunakan untuk menyelesaikan masalah pengajaran dan pembelajaran, pengurusan dan 

pentadbiran dan lain-lain (Saharudin, Mustapha, Halim & Bolong, 2017: Uluyol & Sahin, 

2016). Menurut kajian-kajian lalu oleh Ramli, Said, Hazman dan Hussin (2019) serta Voogt 

dan Mckenney (2017) berkaitan literasi ICT, dapatan kajian mereka menunjukkan bahawa 

guru-guru perlu mempunyai kemahiran seperti kebolehan mengakses, mencari maklumat, 

memilih maklumat, menstruktur maklumat dan menyusun maklumat untuk tujuan pengajaran 

dan pembelajaran. Seterusnya menurut Ariffin, Samsudin, Zain, Hamzah dan Ismail (2017), 

perkembangan ICT di dalam bidang pendidikan memerlukan guru-guru untuk mempunyai 

pengetahuan dan kemahiran untuk mengguna pelbagai jenis peralatan teknologi dan sumber.  

 

Penggunaan ICT dalam proses pengajaran dan pembelajaran (PdP) dapat meningkatkan 

keberkesanan proses PdP serta memudahkan pelajar memahami pengajaran (Salsidu, Azman 

& Pratama, 2018: Husin, 2017; Abu Yazid Abu Bakar 2016). Kajian oleh Talib, Awang, 

Ghani & Yusof (2019) mendapati bahawa penggunaan ICT di dalam pengajaran dan 

pembelajaran dapat memberi peluang yang sama rata terhadap pembelajaran kepada semua 

pelajar tanpa mengira latar belakang, meningkatkan motivasi kendiri pelajar, membolehkan 

pelajar mengakses maklumat dan mengumpul dalam masa yang singkat, serta meningkatkan 

daya kreativiti dan daya imaginasi pelajar dalam kelas (Hasil kajian oleh Saleh dan Saleh 

(2019) menyatakan bahawa penggunaan ICT di dalam pengajaran dan pembelajaran dapat 

meningkatkan pencapaian kognitif dalam kalangan pelajar iaitu dapat membentuk kemahiran 

pembelajaran berasaskan visualisasi dan interaktif yang mampu untuk membina rangkaian 

pemahaman konsep pembelajaran yang lebih kreatif dan mudah difahami oleh pelajar.  

 

ICT Dalam Pengajaran Matematik 

Usaha menghasilkan kualiti pengajaran matematik yang lebih baik di sekolah-sekolah adalah 

satu keutamaan bagi guru-guru, warga pendidik dan kerajaan dalam membangun negara. 

Negara membangun paling fokus pada perkembangan teknologi kerana ia membawa kepada 

pembangunan kualiti dalam pelbagai aspek kehidupan mereka. Ia direalisasikan melalui 

pendidikan setara dan latihan di sekolah dan institusi pengajian tinggi, dalam pengajaran 

mata pelajaran matematik, sains dan teknologi. Ini berlandaskan kepada hakikat bahawa 

penggunaan teknologi dapat memupuk dan mempertingkatkan pengajaran dan pemahaman 

tentang pemikiran dan penggunaan saintifik (Yadav, Greeter & McLean, 2017; OECD, 

2014). 

 

Terdapat beberapa kajian lepas yang membincangkan kepentingan ICT dalam pengajaran 

matematik. Kajian oleh Drijvers, Ball, Barzel, Heids, Cao dan Maschietto (2016) 

mendapatipenggunaan teknologi seperti komputer telah membuat beberapa topik matematik 

dan masalah menjadi lebih mudah kepada pelajar serta dapat menghasilkan cara-cara baru 

dalam jalan kerja dan juga dalam menyelesaikan sesuatu konsep. Hal ini turut disokong oleh 

Tournaki dan Lyublinskaya (2014) yang menjelaskan bahawa komputer dapat menyelesaikan 

beberapa masalah yang besar dan mengelak dari membuang waktu.  

 

Guru perlu meneliti dan mempunyai pengetahuan dan kemahiran apabila menggunakan 

peralatan yang berbeza dan dapat menyeimbangkan keperluan penggunaan teknologi dan 

masa yang diperlukan oleh pelajar bagi mencari penyelesaian sesuatu jalan kerja (Zolkefli, 

Nordin & Kasri, 2017). Selain dari pengetahuan dan kemahiran penggunaan ICT dalam 

pengajaran, guru matematik juga perlu mempelbagaikan kaedah pengajaran berasaskan 

teknologi. Menurut Abidin (2016), guru perlu mengubah strategi pengajaran mereka untuk 

menerima pakai teknologi bagi menyokong pengajaran dan pembelajaran. Pandangan di atas 

disokong oleh Suanto, Zakaria dan Maat (2019) serta Raj (2017) yang mendapati penggunaan 

ICT memudahkan guru-guru matematik menerangkan konsep asas topik algebra dan geometri 

kepada pelajar-pelajar sekolah menengah.  

 

Berdasarkan kepada kajian-kajian lepas menunjukkan bahawa guru berperanan untuk 

menggunakan teknologi dalam pengajaran dan pembelajaran. Kebanyakkan kajian lepas 

memfokuskan kepada penggunaan ICT dalam kalangan guru memfokuskan kepada mata 

pelajaran khusus tetapi tidak mengambilkira kepada guru yang mengajar di sekolah yang 

berada dalam kawasan luar bandar. Justeru kajian yang lebih mendalam perlu dilakukan 

terhadap tahap penggunaan ICT di dalam bilik darjah oleh guru matematik di sekolah 

menengah di luar bandar.  

 

Metod 

Reka bentuk kajian ini adalah melibatkan tinjauan rentasan. Kajian secara tinjauan rentasan 

digunakan dalam kajian ini kerana ia boleh melibatkan satu peringkat pengumpulan data 

sahaja (Fern & Lian, 2017; Ibrahim & Amin, 2014; Punch, 2009). Kajian ini dijalankan di 

sekolah menengah kerajaan di Malaysia dan melibatkan negeri Kedah sahaja. Negeri Kedah 

terdiri daripada lapan daerah yang berlainan dan terletak di barat laut semenanjung Malaysia. 

Populasi guru-guru matematik sekolah menengah di negeri ini adalah seramai 1510 orang dan 

terdapat 536 guru lelaki dan guru perempuan 974.  

 

Bagi mendapatkan sampel yang mewakili populasi guru di negeri Kedah, formula yang 

dicadangkan oleh Slovin (1960) dan Jadual Penentuan Saiz Sampel oleh Krejcie dan Morgan 

(1970) digunakan. Berdasarkan formula Slovin (1960) dan dengan nilai kritikal .05, saiz 

sampel yang patut di ambil ialah seramai 317 orang. Menurut, Krejcie dan Morgan (1970), 

pemilihan sampel adalah sebanyak 306 orang guru bagi populasi seramai 1500 hingga 1599 

guru. Kaedah stratified sampling digunakan untuk menentukan bilangan sampel yang 

bersesuaian bagi setiap daerah di negeri Kedah yang mengambil bahagian dalam menjawab 

soal selidik. Seterusnya, menerusi kajian kuantitatif, Creswell (2012) menyatakan kaedah 

stratified sampling ini amat bermakna jika di dalam populasi tersebut terdapat pelbagai 

kategori seperti jantina, umur, bangsa, gred jawatan dan lain-lain. Taburan sampel kajian 

adalah seperti Jadual 1. 

Jadual 1: Bilangan Sampel Mengikut Daerah 

 

Daerah Bilangan Guru Matematik 

Baling/Sik 44 

Kota Setar 80 

Kuala Muda/Yan 94 

Kubang Pasu 43 

Kulim/Bandar Baharu 61 

Langkawi 17 

Padang Terap 15 

Pendang 23 

Jumlah 377 
(Sumber: Jabatan Pelajaran Negeri Kedah Darul Aman, 2017) 

 

Soal selidik dipos kepada responden dan teknik ini membolehkan responden menjawab soal 

selidik tanpa dipengaruhi oleh pengkaji. Hal ini di sokong oleh Cohen, Manion, Morrison, 

(2007) dengan menyatakan bahawa responden akan mempunyai masa mencukupi untuk 

menjawab soal selidik, selesa dengan persekitaran dan mengelakkan tekanan oleh pengkaji.  

 

Instrumen kajian dibentuk berdasarkan kepada item yang dibangunkan oleh kajian lepas. 

Instrumen ini telah diadaptasi dari kajian Alharbi (2014) dan terdapat 15 item dalam soal 

selidik ini. Bagi menyesuaikan dengan kajian semasa soal selidik ini telah diterjemahkan ke 

dalam bahasa Melayu mengikut kaedah terjemahan Brislin (1970) iaitu back-translation. Soal 

selidik ini menggunakan skala Likert lima mata iaitu sangat tidak setuju, tidak setuju, 

sederhana setuju, setuju dan sangat setuju. Dapatan dari kajian rintis ini menunjukkan 

pemboleh ubah kajian mencapai tahap pekali kebolehpercayaan yang sepatutnya iaitu .68. 

 

Dapatan Kajian 

Tujuan kajian ini ialah untuk mengkaji tahap penggunaan ICT di dalam bilik darjah oleh 

guru-guru matematik. Analisis skor min digunakan dalam kajian bagi mengetahui tahap 

penggunaan ICT di dalam bilik darjah oleh guru. Menurut Silin dan Murray-Harvey (2000) 

serta Mohd, Nawawi dan Ismail (2017), nilai tafsiran min dibahagi kepada tiga iaitu; i) nilai 

skor min 1.00 hingga 2.50 dinterpretasi sebagai rendah; ii) nilai skor min 2.51 hingga 3.50 

ditafsirkan sebagai sederhana dan iii) nilai skor min 3.51 hingga 5.00 diinterpretasi sebagai 

tinggi. Jadual 2 menunjukkan taburan responden mengikut peratus dan skor min penggunaan 

ICT di dalam bilik darjah. Didapati skor min keseluruhan item penggunaan ICT di dalam 

bilik oleh guru matematik berada pada tahap sederhana (min = 3.19).   

 

Skor min tertinggi di dalam jadual 2 ialah 4.09 iaitu merujuk kepada item ICT 8 di mana 

majoriti (76.5%) responden bersetuju bahawa mereka menghasilkan pengajaran 

menggunakan perisian. Selain itu, seramai 75.5% responden menghasilkan dokumen 

menggunakan word processor bagi tujuan pengajaran dan pemgajaran di dalam bilik darjah 

seperti penyataan item ICT 1. Bagi item ICT 7, didapati 75.5% responden kajian 

menghasilkan pengajaran berkaitan pelajar menggunakan video digital, grafik serta suntingan 

bunyi. Namun bagi skor min yang terendah bagi kajian ini adalah berkaitan penggunaan 

perisian untuk memantau markah pelajar iaitu merujuk kepada item ICT 13. Terdapat hanya 

18.7% responden menyatakan mereka menggunakan perisian untuk memantau markah 

pelajar. Seterusnya, dapatan hasil kajian juga menunjukkan bahawa terdapat 8 item 

mempunyai nilai skor min melebihi nilai skor min keseluruhan penggunaan ICT di dalam 

bilik darjah oleh guru matematik berbanding dengan 7 item yang menunjukkan nilai skor min 

di bawah nilai min keseluruhan. 
 

Jadual 2: Taburan Responden Mengikut Peratus (%) Dan Skor Min Penggunaan ICT  

 

STS – sangat tidak setuju, TS – tidak setuju, SS – sederhana setuju, S – setuju, SST – sangat setuju 

Bil. Item STS TS SS S SST Min Tahap 

ICT 1 
Saya menghasilkan dokumen 

menggunakan word processor  
0.0 0.9 23.6 42.0 33.5 4.08 Tinggi 

ICT 2 

Saya memanipulasi grafik atau 

gambar dengan menggunakan 

perisian grafik 

2.0 38.2 32.9 20.1 6.7 2.91 Sederhana 

ICT 3 

Saya menyimpan semua 

maklumat dalam peranti cakera 

keras (hard disc drive) atau cakera 

padat (compact disc). 

1.5 27.1 15.7 41.1 14.6 3.40 Sederhana 

ICT 4 

Saya menggunakan internet untuk 

mendapatkan maklumat bahan 

pengajaran 

2.0 7.9 34.1 49.3 6.7 3.51 Tinggi 

ICT 5 
Saya menghasilkan pengajaran 

bersimulasikan perisian 
5.2 37.3 37.9 10.8 8.7 2.80 Sederhana 

ICT 6 

Saya menyediakan kerja rumah 

berasaskan komputer kepada 

pelajar 

0.0 4.7 22.4 49.6 23.3 3.92 Tinggi 

ICT 7 

Saya menghasilkan pengajaran 

berkaitan pelajar menggunakan 

video digital, grafik dan suntingan 

bunyi 

0.0 0.6 23.9 42.0 33.5 4.08 Tinggi 

ICT 8 
Saya menghasilkan pengajaran 

menggunakan perisian 
0.0 0.6 22.9 41.4 35.1 4.09 Tinggi 

ICT 9  
Saya menggunakan e-mel untuk 

berkomunikasi dengan guru lain 
2.0 39.4 32.9 20.1 5.5 2.88 Sederhana 

ICT 10 
Saya menggunakan e-mel untuk 

berkomunikasi dengan pelajar 
2.0 38.5 32.9 20.1 6.4 2.90 Sederhana 

ICT 11 

Saya menggunakan e-mel untuk 

berkomunikasi dengan ibubapa 

pelajar 

1.5 26.8 16.0 40.8 14.9 3.41 Sederhana 

ICT 12 

Saya mengambil bahagian dalam 

perbincangan interaktif atas talian 

dengan pelajar 

1.5 27.7 16.0 40.8 14.0 3.38 Sederhana 

ICT 13 
Saya menggunakan perisian untuk 

memantau markah pelajar 
5.2 37.9 38.2 10.8 7.9 2.78 Sederhana 

ICT 14 
Saya menggunakan papan putih 

interaktif 
5.2 37.3 37.9 10.8 8.7 2.80 Sederhana 

ICT 15 

Saya menggunakan perisian mata 

pelajaran yang khusus dalam 

pengajaran 

6.1 25.9 34.7 27.1 6.1 3.01 Sederhana 

Perbincangan Dan Cadangan Kajian 

Objektif kajian ini adalah untuk mengenal pasti tahap penggunaan ICT di dalam bilik darjah 

oleh guru matematik. Dapatan kajian menunjukkan tahap penggunaan ICT di dalam bilik 

darjah oleh guru matematik berada tahap sederhana. Hal ini memberi gambaran bahawa guru-

guru matematik kurang menggunakan ICT dalam pengajaran dan pembelajaran. Situasi 

tersebut dipengaruhi oleh faktor dalaman diri guru dan persekitaran luaran (Suanto, Zakaria 

dan Maat, 2019; Raj, 2017; Zolkefli, Nordin & Kasri, 2017; Abidin, 2016).  

 

Faktor dalaman diri guru merujuk kepada aspek kemahiran menggunakan ICT dalam 

pengajaran dan pembelajaran. Misalnya guru masih tidak mahir untuk mengendalikan 

perisian pengajaran, perisian pemantauan markah pelajar dan medium pembelajaran maya. 

Menurut Zolkefli, Nordin, dan Kasri (2017) mendapati perkaitan yang positif antara 

kemahiran ICT guru dalam menggunakan kemudahan ICT akan mempengaruhi tahap 

pengaplikasian kemudahan ICT dalam pengajaran guru di bilik darjah.  

 

Seterusnya, tahap penggunaan ICT ini boleh ditambahbaik dengan mengenalpasti 

persekitaran luaran yang membantu meningkatkan penggunaannya. Aspek persekitaran 

luaran seperti transformasi strategi pengajaran dari kaedah traditional kepada kaedah 

pengajaran yang interaktif. Sebagai contoh guru menghasilkan pengajaran menggunakan 

video digital, grafik, suntingan bunyi serta perisian berkaitan mata pelajaran matematik. 

Strategi dan peralatan pengajaran terkini perlu diselaraskan dengan persediaaan guru-guru 

matematik mengaplikasikannya dalam proses PdP (Abidin, 2016; Suanto, Zakaria dan Maat, 

2019; Raj, 2017 ).   

 

Perbincangan di atas memberi gambaran bahawa penambahbaikan perlu dilakukan oleh pihak 

berwajib supaya tahap penggunaan ICT oleh guru-guru matematik meningkat ke tahap yang 

tinggi. Ini adalah selari dengan aspirasi sistem pembelajaran abad ke-21 yang amat 

menekankan penggunaan ICT secara optimum bukan sahaja dalam kalangan guru, malah 

perlu dikuasai pelajar untuk memenuhi dasar Pelan Pembangunan Pendidikan Malaysia 

(PPPM) 2013-2025. Kajian selanjutnya juga boleh dilakukan dengan mengkaji hubungan di 

antara penggunaan ICT di dalam bilik darjah dengan prestasi kerja guru. Bagi memastikan 

kajian tersebut bersifat generalisasi kepada sguru-guru matematik di Malaysia, maka pengkaji 

boleh menggunakan kaedah kuantitatif.   

 

Kesimpulan 

Hasil kajian ini menunjukkan tahap penggunaanICT di dalam bilik yang sederhana bagi guru-

guru matematik yang terpilih di negeri Kedah. Ini bermakna bahawa guru-guru matematik 

menggunakan ICT dalam pengajaran mereka namun penggunaannya adalah secara tidak 

optimum. Oleh itu hasil kajian ini juga boleh dijadikan tanda aras dan panduan kepada 

Kementerian Pendidikan Malaysia (KPM) dan pentadbir menangani isu penggunaan ICT 

dalam pengajaran guru-guru matematik. Hal ini perlu sentiasa diberi perhatian oleh pihak 

berkuasa untuk memastikan sistem kualiti dan dasar pendidikan negara sentiasa seiring 

dengan tujuan pelaksanaanya. Justeru guru-guru serta pihak pentadbir perlu mengambil 

inisiatif untuk meningkatkan pemerkasaan penggunaan ICT bagi menghadapi cabaran dalam 

perubahan sistem pendidikan negara. Pengetahuan dan kemahiran dalam mengendalikan ICT 

juga bukan sahaja perlu diberi penekanan oleh pihak pentadbiran dan KPM semata-mata, 

malah juga perlu memberi penekanan kepada penyediaan akses prasarana ICT di sekolah 

yang kondusif dan komprehensif dalam memberi dorongan dan motivasi kepada guru-guru 

dalam menggunakan ICT ini dalam proses pengajaran dan pembelajaran yang dijalankan.  

